
	Mirënjohje

	Shumë njerëz kanë dhënë ndihmesën e tyre në krijimin e këtij libri, që nga profesorët e dashur deri tek familja dhe miqtë e mi, që më mbështetën gjatë përgatitjes së këtij dorëshkrimi.

	Falënderimet e mia shumë të veçanta për mikun dhe kolegun tim, Dr. Xhon E. Krist për mbështetjen e tij të palëkundur në drejtimin e përqendrimit tim dhe duke më ndihmuar të vazhdoj në detyrën time deri në përfundimin e këtij libri.

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	


Prolog

	A jeni i gëzuar?

	A jeni i kënaqur me shëndetin tuaj fizik?

	A keni para të mjaftueshme për të shijuar jetën?

	A e doni familjen tuaj?

	A keni miq të mirë?

	A e shijoni kohën tuaj të lirë të mbushur me aktivitete dhe hobi që ju pëlqejnë?

	A ju pëlqen puna apo profesioni juaj?

	Këto pyetje janë krijuar për të nxjerrë një përgjigje psikologjike, emocionale. Në fakt, sa më thellë të futesh në këto pyetje, aq më shumë do të zbulosh për veten tënde. Këto pyetje pasqyrojnë se si ndiheni për jetën tuaj. Vëreni se si iu përgjigjën atyre: A kishte shumë “Po, por…” ose “Sigurisht, vetëm nëse ata…” ose “Sa do të doja!”

	Në faqet vijuese, do të zbuloni se këto gjëra të paprekshme janë çështje qëndrimi - tregues jo të vëzhgueshëm, të matshëm. Jeta që bëni është plotësisht brenda kontrollit tuaj: Sa para keni, çfarë makine ngisni, njerëzit me të cilët kaloni kohën – të gjitha janë brenda kontrollit tuaj!

	Vijoni të lexoni. Lejoni që idetë e këtushme të ndikojnë në ndryshimin e jetës tuaj për të cilën jeni të uritur.

Parathënie

	Suksesi është ajo që të gjithë pretendojnë se duan; e megjithatë, pak janë në gjendje të përcaktojnë në mënyrë të mjaftueshme se çfarë është. Për shumë, suksesi është famë dhe pasuri, ndonëse ata që me të vërtetë e arrijnë atë “qëllim” janë relativisht të paktë. Në fakt, suksesi është një koncept i menjëhershëm që kërkon ngritje dhe ripërcaktim të vazhdueshëm: Pasi të keni arritur atë që mendoni se është suksesi, duhet të vazhdoni të punoni për ta mirëmbajtur atë! Përkufizimi i suksesit nuk është i thjeshtë, por mjetet për të janë të hapura për këdo që me të vërtetë i miraton parimet e tij themelore. Për çudi, shumë prej atyre që nuk e shijojnë atë që kuptohet gjerësisht si sukses, ende pretendojnë të jenë të lumtur. Në fakt, siç do ta shohim, lumturia është një pjesë e pandarë e të gjithë fenomenit të suksesit.

	Të gjitha konstruktet, qofshin materiale apo abstrakte, varen nga disa blloqe ndërtimi; dhe të gjitha strukturat duhet të kenë një themel mbi të cilin të ngrihet çdo nivel pasues. Suksesi është një konstrukt i tillë. Nga një themel i shëndoshë ndërtohet ngrehina e quajtur sukses. Trarët në formë I-je që mbështesin çatinë duhet të ndërtohen me integritet të materialeve dhe katalizatorëve inxhinierikë nëse ato do të mbështesin dhe përforcojnë të gjithë ngrehinën. Nëse një nga këta trarë çalon, fillojnë të shfaqen çarje dhe, me kalimin e kohës, e gjithë ndërtesa mund të shembet. Këta trarë janë ato që autori i quan shtylla. Ata nuk janë drejtpërdrejt intuitive dhe kërkojnë mendim për të vlerësuar plotësisht përkatësinë dhe rëndësinë e tyre në mbajtjen e strukturës së përgjithshme të quajtur sukses. Asnjë shtyllë nuk qëndron vetëm; shtyllat e shumta janë të nevojshme për të ndërtuar sukses të qëndrueshëm dhe ato shtylla duhet të ankorohen mirë nëse ndërtesa do t’i rezistojë kohës.

	Grekët e lashtë besonin se një mendje e shëndoshë dhe një trup i shëndoshë janë të ndërlidhura dhe të lidhura ngushtë. Koncepti i suksesit ekziston brenda një paradigme të tillë. Pa fiziken në të cilën mishërohet mendja, ekzistenca nuk është e mundur. Prandaj, vëmendja ndaj integritetit të trupit ndikon në mënyrën se si mendja mund të arrijë qëllimet e dëshiruara. Nga kjo rrjedh se ekzistojnë gjithmonë elementë fizikë dhe jofizikë, të cilët hyjnë në krijimin e rezultateve më të mira të mundshme. Autorja ka identifikuar shtatë parime si shtylla thelbësore për krijimin e suksesit, megjithëse ajo është e kujdesshme të vërë në dukje se shumë më tepër parime shfaqen në ekuacion në një shkallë më të madhe ose më të vogël, duke mbivendosur dhe mbështetur shtatë shtyllat e diskutuara këtu. Shtatë cilësitë e ekzaminuara posaçërisht janë fizike, emocionale, intelektuale, profesionale, financiare, sociale dhe shpirtërore.

	1. Shtylla fizike përfaqëson nevojat tona biologjike. Pa mirëqenie fizike, qëndrueshmëri, ushqim, pije dhe strehim, çdo përpjekje për vetëpërmirësim mund të pengohet nga aftësitë e kufizuara dhe dëmtimet. Përfshihet mjedisi: Një person i pastrehë nuk ka të njëjtën mundësi për sukses si ai, të cilit strehimi dhe nevojat themelore i plotësohen në një mjedis më të sigurt. Autori ka përfshirë disa të njohur në fushën e shëndetit fizik, duke përfshirë Kenet Kuper, M.D., i cili ka lartësuar rëndësinë e ushtrimit aktiv dhe Arnold Shvarceneger si një model i përsosjes fizike në karrierën e tij si ndërtues i trupit.

	2. Shtylla emocionale përfshin të gjitha ato elemente që sjellin psikikën në qendër. Pa qëndrueshmëri të kësaj shtylle, suksesi mund të jetë i pamundur të arrihet dhe të ruhet, ose në të vërtetë, të njihet. Mësimet e Frojdit, Adlerit dhe Jungut, ndër shumë, përqendrohen në këtë aspekt të suksesit.

